


MANIFIESTU 25P 2020   

Un añu más, atopámonos énte'l Día Internacional Escontra les 
Violencies Machistes. Un añu más, alzamos la voz escontra cualisquier 
tipu d'agresión a les muyeres pol fechu de selo. Un añu más, 
rabalbiámonos énte les violencies que traviesen tolos ámbitos de les 
nueses vides. Esti 2020 fueron asesinaes 81 muyeres que, 
contabilizaes dende l'añu 2010, sumen yá 1094 y, entá, nun lo llamen 
pol so nome: Terrorismu Machista. 

Estos asesinatos débese a un sistema machista y patriarcal que opónse 
con toles sos fuercies a les meyores que, día ente día y llucha a llucha, 
vamos consiguiendo les muyeres, xunto con cada vez más homes, pa 
que Toes podamos vivir n’una sociedá realmente xusta ya igualitaria.  

Los malos tratos y les agresiones sexuales multiplicáronse pol 
confinamientu mientres l'andanciu del Covid-19 que, a día de güei, 
siguimos ensin dexar del too atrás. Cientos de muyeres nel nuesu país 
viéronse obligaes a convivir col so agresor ensin tener opciones clares 
nin ayudes abondes pa escapar de la so tortura diaria. Esta opresión 
tamién la carecen les fíes y fíos d’estos maltratadores que ven atayada 
la so infancia al dexalos en güerfandá, cuando nun asocede que 
paguen tamién cola so vida. 

Pa dar la vuelta a toes estes inxusticies, siguimos apostando pola 
autoxestión y el mutuu sofitu ente muyeres, siguimos apostando pola 
deconstruición de la masculinidá tósica qu'envelena'l comportamientu 
de munchos homes, siguimos apostando pola Coeducación n'igualdá y 
en valores que respeten la diversidá y la importancia de tolos seres 
humanos. 

Nun queremos tener que siguir llamentando estes muertes, nun 
queremos tener que siguir careciendo esti maltratu cotidianu y cruel. 
Vamos defendenos xuntes porque queremos vivir llibres, seles y 
ensin mieu. 

Dende CGT facemos un llamamientu a la movilización social, a la 
organización y a la llucha anarcofeminista tolos díes del añu pa llantar 
cara xuníes, a esti sistema neolliberal, capitalista, patriarcal y 
machista que considera que les muyeres somos seres de segunda. 

ACABEMOS COLES VIOLENCIES MACHISTES 

¡EN TOLOS ÁMBITOS DE LA VIDA! 


